RTL carte blanche économique du 06.04.2011
(ACA)

Zone franche
Usô: D’Ariichten vun enger Freihandelszone zu Lëtzebuerg ass jo eng rezent Idee fir dem Land e neit wirtschaftlecht Standbeen ze gin an d’Wirtschaft ze diversifizéieren.
Op dës Initiative awer am Sënn vun enger besserem „Image“ vu Lëtzebuerg ass, déi Fro stellt sech de Paul Hammelmann vu der ACA, a fréieren Président vun der Kommunikatiounsagence „Profil“, a senger „carte blanche“ économique.

Paul Hammelmann:

Sidd dir et net och sât, dat Leit, am noen oder méi weiten Ausland, wann se ärt Nummereschëld gesin, iech an de Kapp geheien: „Ah Lëtzebuerg, da bezuehlt dir jo keng Steieren!“?
Dëst, jo leider falscht Bild vu Lëtzebuerg, hält sech hartnäckeg, och bei gebildte Leit an agebildte Leit, an wärt och esou bleiwen esou lang am „Derrick“ an aneren europäeschen an amerikaneschen Televisiounsserien a Filmer den Drogen – an Waffenhändler eng lëtzebuerger Plaque um Auto huet an natierlech esou lang wéi mir kén sériösen Effort man eisen „Image“ dobaussen substantiel ze verbesseren.

Dat bréngt dann och mat sech dat Politiker an dëse Länner, well sie jo tributaire vun der öffentlecher Meenung an hirem Land sinn, Lëtzebuerg ëmmer erem Steng an de Wé geheien, fir besonnesch eiser Finanzplatz déi jo vill Jalousien ervirrifft, eng auszewëschen.
Eis Politiker mussen dann mat méschtens vill Geschéck, probéieren dat Schlëmmst ze verhënneren, hun awer och an enger ganzer Rei Dossieren vill Wâsser an hire Wein schëdde mussen.

Dofir därf een sech froen op elo d’Initiative fir zu Lëtzebuerg en „zone franche“ anzeféieren, ganz glécklech ass, wéinstens wat eis „Image de marque“ ubelangt.

Freihandelszonen gëtt et jo eng zu Genf, mais och a virun allem an afrikanesche Länner déi weder als Muster vun Demokratie, nach vun Wuelstand ugesin gin.

Och zu Lëtzebuerg sin Doofbacken Diskussiounen scho voll am Gang: Enthousiasmus pur fir de Superreichen hir Designerbijouxen an „Château Margaux“ hei ze stockéieren; fir den steierflüchtegen Enrico Macias an Johny Halliday hir schwarz bezuehlten Picassoen hei zweschenzelageren?

Eng Freihandelszone kann réel Opportunitéiten bidden fir eis Economie, eis Finanzplatz am besonneschen, mais wir et net ubruet an der Realéconomie wéinstens en Ophänker ze fannen fir dem désaströsen Verdacht vun rengen Steieravantagen ze entkommen?

Esou kennt een d’Schâfen vun dëser „Zone“ mat der Idee verbannen déi Wueren déi hei transitéieren an stockéitert gin, nei ze konditionéieren an hinnen e Mehrwert ze gin, wéi z.B. de Videorecorder an âneren techneschen Spillereien aus Asien hir Gebrauchsanweisung op franséisch, deitsch, englesch, russesch ze iwersetzen, korrekt ze iwersetzen, eppes wat jo haut net de Fall ass.
Dat giffen Bierger aus dem Ausland anstandslos acceptéieren, jo sie wären esouguer enchantéiert an Lëtzebuerg kennt mat senger Dreisprochegkeet eng éierlech Kârt ausspillen.

Wéinstens esou lang mer nach eng Dreisprochegkeet hun hei am Land!

